
1Kor. 12-14
Tema: aanbidding is vir die opbou van die gemeente/groep

INLEIDING

Wat is ware aanbidding? As jy mooi kopgehou het soos ons deur 1 Korintiërs gewerk het, sou agterkom dat Paulus opgebou het tot hierdie klimaks. 
Jule sal onthou dat die mense van Korinte gesteld was op hulle status, en hoe hulle deur godsdienstigheid belangriker as ander kan wees. 
Paulus gebruik die kontroversiële saak van “praat in tale” om van hoofstuk 12 af te wys waaroor ware aanbidding eintlik behoort te gaan.
Ons gaan dus weer kyk na die sogenaamde “praat in tale”, maar hou asb. in gedagte dat die oorkoepelende tema eerder ware aanbidding is.

Ek wil dit duidelik maak dat die Bybel nie baie oor praat in tale sê nie, en daarom moet ons besef dat dit `n minder belangrike saak is.
Ek gee graag erkenning aan Joel James van wie se navorsing ek ruim gebruik maak.

Eers: wat word bedoel met praat in tale, of “speaking in tongues”?
Baie bedoel daarmee dié tekens wat die Here aan gelowiges gee wat werklik met die Heilige Gees vervul is.
As bewys daarvan dat hulle uit die Gees leef, sou so iemand dan tussen ander gelowiges in hierdie tale praat.

In die Nuwe Testament word twee Griekse woorde gebruik om na die verskynsel te verwys, maar beide se bedoeling is bestaande tale of dialekte.
Handelinge 2 is `n goeie plek om te begin.

>>KLIK<< x 5 Lees Hand 2:4-13
`n Paar opmerkings oor die praat in tale in Handelinge 2:
1. Die Heilige Gees gee dit, kan nie aangeleer of na gedoen word nie.
1. Dit was bekende tale, wat nooit deur die sprekers aangeleer was nie (15 geografiese gebiede)
1. Hoekom praat hulle in hierdie tale? God bring `n groep verskillende mense bymekaar en doen ŉ wonderwerk sodat hulle die goeie nuus kan hoor dat Hy hulle wil en kan red.
1. Praat in tale was verstaanbare, beheerste lofprysing aan God (11)
>>KLIK<<

Hier is nie sprake van `n onverstaanbare gebabbel vir eie geestelike versterking nie.
Die praat of bid in tale waarvan mense vandag praat, stem dus nie ooreen met dit wat in Handelinge gebeur het nie.
Wat ons wel kan sê is: dit het gebeur, met `n baie spesifieke doel, en die Heilige Gees het dit onverwags laat gebeur.
Mense kon nie daarvoor oefen nie.

Julle sal onthou dat Paulus besig is om die gelowiges van Korinte te waarsku om suiwer te bly in hulle geloof, en veral om te hou by die dinge wat regtig belangrik is.
Hy wil ook hê hulle moet geestelike gawes reg verstaan sodat hulle aanbidding eg kan wees.

Ek gaan `n paar sake uitlig soos ons deur 1Kor. 12-14 werk rondom die gedeeltes wat oor hierdie saak gaan.

>>KLIK<< x4
Lees 1 Kor. 12:1-11
Hier is 3 sake vir my belangrik. 
1. Dit is weereens duidelik dat alle gawes deur die Heilige Gees gegee word
1. in v. 7 kry ons die klem – tot voordeel van almal.
Dit is nie vir persoonlike geloofsgroei of ervaring nie.
1. Nie alle Christene het in tale gepraat nie.
Dit was maar een van die gawes.
>>KLIK<<
Kom ons kyk nou na 1 Kor. 12:30
Vanaf vers 27 maak Paulus dit weer baie duidelik dat elke gelowige verskillende take in die kerk gekry het.
Heel eerste is daar hulle wat die evangelie verkondig en dan die ander take.
Volgens sy manier van skryf maak Paulus dit baie duidelik dat een persoon nie beter as `n ander is, net omdat hy `n sekere gawe het nie.
>>KLIK<<	
En veral vers 30 is vir ons van belang:
“Het almal die genadegawes om mense gesond te maak? Of gebruik almal miskien ongewone tale of klanke en kan almal dit uitlê?”
	Dis ŉ retoriese vraag. Dus is die antwoord tog `n duidelik nee.
Om vandag te sê dat “praat in tale” een van die vernaamste maniere is waarop `n mens seker kan wees dat die Heilige Gees in jou werk, wys dat hulle nie hierdie gedeelte verstaan nie.
>>KLIK<<
Paulus maak dit duidelik dat die gebruik van tale, `N gawe was.
Die oorbeklemtoning daarvan ten koste van ander gawes, ondermyn vers 30.
Paulus beklemtoon egter in vers 31: “lê julle toe op die beste gawes” en dit is – die liefdegawes volgens hoofstuk 13.
>>KLIK<<
Gawes wat fokus op my en my ervaring, is geneig om selfsugtig te wees, en dit word dan nie opgevolg met `n hart wat reg lyk en tot almal se voordeel is nie, ŉ hart wat regtig eerlik die Here wil aanbid nie.

Hoofstuk 13, wat ons ook reeds behandel het, verduidelik hoe die belangrikste gawe van liefde moet lyk.

>>KLIK<< (1 Kor. 13:1)
Hier gebruik Paulus weer oordrywing om sy punt te maak.
Hy begin in v. 1 by iets wat hy kan doen, hy kan in tale van mense praat.
En dan is die bedoeling: selfs al sou ek die taal van engele kan praat –  voeg in, “maar ek kan nie” - beteken dit niks sonder die liefde nie.
Mense wil soms hulle praat in tale motiveer deur te sê dat dit die taal van engele is.
>>KLIK<<
Paulus wat self in tale gepraat het, sê dat dit nie engele taal is nie.
Die bewys dat iets by God se standaard hou, is dat dit liefdevol is, m.a.w. dat dit ander opbou.

In Hoofstuk 14 wil Paulus weereens wys dat die verkeerde gebruik van die gawe van tale, skadelik is vir die gemeente.

>>KLIK<< 1 Korintiërs 14:1-6 
>>KLIK<<
Dit is tot groter voordeel van almal as die evangelie van Jesus verkondig word, as dat daar ongewone, of volgens vers 2 onbegryplike dinge gepraat word.

Ons moet duidelik raak sien dat praat in tale nie ideaal is vir gesamentlike aanbidding van die Here nie.
>>KLIK<<
Dit word ook bevestig in vers 18-19:
“Ek dank God dat ek meer ongewone tale en klanke gebruik as julle almal (verstaanbare tale). Maar in die byeenkoms van die gemeente wil ek liewer vyf woorde met my verstand praat om ook ander te onderrig, as duisend woorde in ongewone tale of klanke.”
Onthou weereens dat Paulus besig is om die Korintiërs ernstig aan te spreek oor die verkeerde gebruik van praat in tale, en ŉ verkeerde fokus in aanbidding.
Aanbidding gaan nie in die eerste plek oor wie jy is of wat jy ervaar nie, maar oor wie God is en dat ons sy boodskap hoor soos Hy bedoel het.
Dit behoort nogal boekdele te spreek dat hy eerder daarteen waarsku as dit aanbeveel.
>>KLIK<<

Maar wat van in tale bid sal iemand vra? Ja daar is mense wat beweer dat hulle ŉ eie gebedstaal het waarmee hulle met God praat.
	Wel die Bybel praat nêrens daarvan nie.
Dit sou kan wees, en tog moedig Paulus dit nêrens aan nie.
Maar hy sê wel die volgende oor gebed in vers 15:
>>KLIK<<
“Hoe moet dit dan wees? So, dat ek met die gees moet bid, MAAR OOK MET DIE VERSTAND.”
v. 16 “Anders, as jy met die gees `n dankgebed doen, hoe sal `n gewone mens wat daar teenwoordig is, op jou dankgebed “Amen” kan sê?”
Weereens, is bid in tale in die byeenkoms van gelowiges nie wenslik nie, want luister na die laaste deel van vers 17: 
>>KLIK<< “....ander mense word nie daardeur opgebou nie.”
Ja maar dit is vir my persoonlike gebed, sou mense wil redeneer.
Kom ons luister na die waarskuwing in vers 20:
>>KLIK<<
“moenie in julle denke kinders wees nie. Wees onvolwasse in die slegte dinge, maar in julle denke volwasse.”
Paulus is baie blatant hier, en sê amper reguit dat om op hierdie dinge aan te dring kinderlik en onvolwasse is.
	So moet aanbidding nie wees nie.
>>KLIK<<
En dan vers 22: “So is die gebruik van ongewone tale of klanke dan `n teken vir ongelowiges en nie vir gelowiges nie.”
>>KLIK<<
Kan julle hoor hoe ons weer by een van ons eerste gevolgtrekkings kom?
Die wonder van vreemde tale was daar om mense te evangeliseer, en nie vir gebruik tussen gelowiges nie.
As iemand dan vir Paulus sou sê, maar ek doen dit in my binnekamer, dink ek dat sy reaksie sou wees: maar hoekom?
Hoekom sal jy eerder in `n vreemde taal wil bid wat God in elk geval verstaan, as in jou eie taal, dit maak nie sin nie.
Jy moet met die gees en die verstand bid (vers 13-14).
Dis nie ŉ godsdienstige ritueel nie, dis ŉ verhouding!
In Hoofstuk 13:5 kry ons `n pragtige beginsel vir die bedoeling van geestelike gawes:
>>KLIK<<
“Dit (die liefde) handel nie onwelvoeglik nie, soek nie sy eie belang nie.”

Die beste antwoord op iets soos `n eie gebedstaal, kry ons uit die mond van ons Here Jesus self.
	Kyk saam met my na Matteus 6:7
>>KLIK<<
“Wanneer julle bid, moet julle nie soos die heidene `n stortvloed van woorde gebruik nie. Hulle verbeel hulle hulle bede sal verhoor word omdat hulle baie woorde gebruik.”
Die Griekse woord wat vir “stortvloed van woorde” gebruik word herinner aan babbel, om te praat sonder om te dink.
Jesus wil nie hê dat iemand woorde moet bid wat hyself nie verstaan nie.


Die laaste punt wat ek wil maak neem ons terug na 1 Kor. 13:8.
>>KLIK<<
8﻿Die liefde vergaan nooit nie, maar die gawe van profesie sal verdwyn,
die gawe om ongewone tale en klanke te gebruik, sal ophou, en dié van kennis sal uitgedien raak.
>>KLIK<<

Paulus profeteer hier uit sy amp as apostel dat ongewone tale en klanke sal ophou.
Die tyd daarvoor sal uitgedien raak, met ander woorde, die Gees gaan mense nie meer op hierdie manier bymekaarmaak nie.
Maar ons moet self hier baie goed luister.
Ons kan onsself ook skuldig maak aan die dwaling dat ek in die uiterlike gehoorsaam is, maar die hart verander nie.
Ons kom Sondag as kerk saam, luister na die boodskap, maar as niks verander nie, as die boodskap nie prakties word nie, word dit nie profesie in my lewe nie.
Dit is dan ook nie tot voordeel van ander nie, ek gebruik dit net om self beter te voel, om self opgebou te word.
Nee, dit is net so teenproduktief as om in onverstaanbare tale te praat.
Want die geleentheid om te kan leer en kennis op te doen, sal ook verbygaan.

Watter gawe bly?
	Waarop moet ons ons toe lê?
>>KLIK<<
13:4
“4﻿Die liefde is geduldig, die liefde is vriendelik;
dit is nie afgunstig nie, is nie grootpraterig nie,
is nie verwaand nie.
5﻿Dit handel nie onwelvoeglik nie, soek nie sy eie belang nie,
is nie liggeraak nie, hou nie boek van die kwaad nie.
>>KLIK<<
6﻿Dit verbly hom nie oor onreg nie, maar verheug hom oor die waarheid.
7﻿Dit bedek alles, glo alles, hoop alles, verdra alles.
8﻿Die liefde vergaan nooit nie.
>>KLIK<<

Wat sê ons dan vir mekaar?
Kom ons doen wat tot voordeel van almal is.
Leef nuut soos die Heilige Gees dit in ons lewens wil werk, lewens wat tot voordeel van mekaar en tot eer van God is wanneer ons aanbid.

Praat in die tale wat jy magtig is, en wat jy en ander verstaan – prys die Here daarmee, profeteer daarin en hou by die beste gawe, sy liefde!
Want daarsonder is alles wat ons doen net ŉ geraas!
Gebruik dus jou verstand, bou mekaar op. 
Wat se woorde gaan jy vanoggend met jou broers en susters praat? 
Mag dit vol van allerbeste gawe wees en profeteer oor God, solank ons nog die tyd het.
	Amen.

